
Na osnovu člana 13. stav (2) alineja 18. Zakona o principima lokalne samouprave u Federaciji 

Bosne i Hercegovine („Službene novine Federacije BiH“, br. 49/06 i 51/09), člana 65., 66. i 67. Zakona o 
pravima, obavezama i odgovornostima pacijenata („Službene novine Federacije BiH“, br. 40/10), člana 
14. Zakona o zdravstvenoj zaštiti („Službene novine Federacije BiH“, br. 46/10 i 75/13), člana 64., 64A. i 
70. stav (1) tačka 2. Statuta Općine Vogošća („Službene novine Kantona Sarajevo“, br. 27/14 – 
Prečišćeni tekst, 14/15, 9/20 i 23/24) Općinsko vijeće Vogošća, na sjednici održanoj dana ________ 
2026. godine, donijelo je:  

                                                                                                                                                                      
(PRIJEDLOG) 

ODLUKU 
o osnivanju Zdravstvenog savjeta Općine Vogošća 

 
I. OPĆE ODREDBE  

Član 1. 
(Predmet) 

Ovom Odlukom osniva se Zdravstveni savjet Općine Vogošća (u daljnjem tekstu: Zdravstveni 
savjet) i uređuju se njegov djelokrug rada, ovlaštenja, sastav, broj članova, imenovanje i mandat članova 
i način rada Zdravstvenog savjeta. 

 
Član 2. 

(Cilj osnivanja) 
Cilj osnivanja Zdravstvenog savjeta Općine Vogošća je ostvarivanje društvene brige za zdravlje 

stanovništva na području općine Vogošća, u skladu sa zakonom. 
 

II. ZDRAVSTVENI SAVJET 
Član 3. 

(Djelokrug rada Zdravstvenog savjeta) 
Zdravstveni savjet, u skladu sa zakonom, obavlja sljedeće poslove:  

a) predlaže i evaluira provođenje zdravstvene zaštite na području jedinice lokalne samouprave; 
b) daje mišljenje na planove i programe zdravstvene zaštite na području jedinice lokalne 

samouprave, te predlaže mjere za poboljšanje dostupnosti i kvaliteta zdravstvene zaštite na 
svom području; 

c) prati primjenu propisa na području jedinice lokalne samouprave koji se odnose na zaštitu prava i 
interesa pacijenata; 

d) organizuje obrazovne kurseve za građane o pravima pacijenata i važećim propisima;  
e) daje preporuke za organizaciju kurseva u zdravstvenim ustanovama radi upoznavanja 

rukovodstva i zdravstvenih radnika s konceptom prava pacijenata; 
f) prati povrede pojedinačnih prava pacijenata na području jedinice lokalne samouprave; 
g) predlaže preduzimanje mjera za zaštitu i unapređenje prava pacijenata na području jedinice 

lokalne samouprave; 
h) bez odgađanja obavještava Zdravstveni savjet u kantonalnom ministarstvu zdravstva o 

slučajevima težih povreda prava pacijenata koje mogu ugroziti život ili zdravlje pacijenta; 
i) podnosi Općinskom vijeću Vogošća i kantonalnom ministarstvu zdravstva godišnji izvještaj o 

radu; 
j) obavještava javnost o povredama prava pacijenata; 
k) obavlja druge poslove određene zakonom i drugim propisima iz oblasti zdravstva.  

 
Član 4. 

(Ovlaštenja Zdravstvenog savjeta)  
U obavljanju poslova iz svog djelokruga rada Zdravstveni savjet je ovlašten upozoravati, 

predlagati i davati preporuke nadležnim organima državne uprave, organima općine, nadležnim 
ministarstvima zdravstva, zavodima zdravstvenog osiguranja, zdravstvenim ustanovama, privatnim 
praksama, komorama iz oblasti zdravstva radi preduzimanja mjera za sprečavanje štetnih djelovanja 
koja ugrožavaju prava i interese pacijenata i zahtijevati od nadležnih dostavljanje izvještaja o preduzetim 
mjerama.  
 

Član 5. 
(Sastav Zdravstvenog savjeta) 



 

Zdravstveni savjet, u pravilu, čine predstavnici pacijenata, mladih, jedinice lokalne samouprave, komora 
iz oblasti zdravstva, stručnih udruženja, udruženja za zaštitu prava pacijenata, sindikata, zdravstvenih 
ustanova, odnosno privatnih praksi, te Crvenog križa s područja jedinice lokalne samouprave. 

Član 6. 
(Broj, imenovanje i mandat članova Zdravstvenog savjeta) 

1) Zdravstveni savjet ima ukupno devet (9) članova, uključujući predsjednika i zamjenika 
predsjednika.  

2) Izbor članova Zdravstvenog savjeta vrši se na osnovu javnog poziva koji raspisuje i provodi 
Općinski načelnik putem Službe za boračko-invalidsku i socijalnu zaštitu. 

3) Općinski načelnik dužan je raspisati javni poziv u roku od 30 dana od dana stupanja na snagu 
ove Odluke.  

4) Radi provođenja postupka izbora članova Zdravstvenog savjeta, Općinski načelnik imenuje 
Komisiju za izbor članova Zdravstvenog savjeta (u daljnjem tekstu: Komisija), koju čine tri (3) 
člana.  

5) Komisija razmatra prijave pristigle na javni poziv, vrši provjeru ispunjavanja propisanih uslova i 
utvrđuje prijedlog članova Zdravstvenog savjeta, u skladu s uslovima i kriterijima utvrđenim 
javnim pozivom. 

6) Na osnovu provedenog postupka izbora članova, Općinski načelnik donosi rješenje o imenovanju 
članova Zdravstvenog savjeta. 

7) Prilikom imenovanja članova Zdravstvenog savjeta vodit će se računa o ravnopravnoj 
zastupljenosti spolova, u skladu sa zakonom.  

8) Članovi Zdravstvenog savjeta imenuju se na period od četiri (4) godine, sa mogućnošću reizbora. 
9) Članu Zdravstvenog savjeta mandat može prestati prije isteka perioda na koji je imenovan u 

slučaju smrti, podnošenja ostavke ili razrješenja.  
10) Član Zdravstvenog savjeta može biti razriješen prije isteka mandata ako ne izvršava ili 

neblagovremeno izvršava svoje dužnosti ili neopravdano izostaje sa sjednica Zdravstvenog 
savjeta. Obrazloženi prijedlog za razrješenje podnosi se Općinskom načelniku u pisanoj formi, a 
o razrješenju odlučuje Općinski načelnik. 

11) U slučaju prestanka mandata člana prije isteka perioda na koji je imenovan, novi član imenuje se 
na preostali dio mandata, u skladu s postupkom propisanim ovom Odlukom.  

 
Član 7. 

(Način rada Zdravstvenog savjeta) 
1) Na prvoj konstituirajućoj sjednici članovi Zdravstvenog savjeta biraju predsjednika i zamjenika 

predsjednika iz reda svojih članova. 
2) Zdravstveni savjet donosi Poslovnik o svom radu kojim se bliže uređuju organizacija, način rada i 

druga pitanja značajna za rad Zdravstvenog savjeta. 
3) Administrativno-tehničke poslove za potrebe Zdravstvenog savjeta obavljat će Služba za 

boračko-invalidsku i socijalnu zaštitu. 
 

Član 8. 
(Naknada članovima Zdravstvenog savjeta) 

Članovima Zdravstvenog savjeta pripada naknada za rad koja će biti uređena posebnim rješenjem 
Općinskog načelnika.  
 

III. PRELAZNE I ZAVRŠNE ODREDBE 
Član 9. 

(Stupanje na snagu) 
Ova Odluka stupa na snagu osmog dana od dana objavljivanja u „Službenim novinama Kantona 

Sarajevo“. 
 
Broj: 09-33-1992/26 
Vogošća, ________ 2026. godine 
                                                                                                                   PREDSJEDAVAJUĆI                                                                                                
                                                                                                         OPĆINSKOG VIJEĆA VOGOŠĆA  
 

                        ___________________________ 
                                                                 Nihad Hadžić                                        

 



 

 
 
 
 

Obrazloženje 
 

 
PRAVNI OSNOV 
Pravni osnov za donošenje Odluke o osnivanju Zdravstvenog savjeta na području općine Vogošća 
sadržan je u: 

 Članu 13. stav (2) alineja 18. Zakona o principima lokalne samouprave u Federaciji Bosne i 
Hercegovine („Službene novine Federacije BiH“, br. 49/06 i 51/09), kojim su utvrđene 
nadležnosti općinskog vijeća 

 Članovima 65., 66. i 67. Zakona o pravima, obavezama i odgovornostima pacijenata 
(„Službene novine Federacije BiH“, broj 40/10), kojima su propisani osnivanje zdravstvenih 
savjeta, njihov sastav i imenovanje, kao i poslovi koje obavljaju, uključujući praćenje povreda 
prava pacijenata i podnošenje godišnjeg izvještaja o radu općinskom vijeću i kantonalnom 
ministarstvu zdravstva. 

 Članu 14. Zakona o zdravstvenoj zaštiti („Službene novine Federacije BiH“, br. 46/10 i 75/13), 
kojim je propisano da društvena briga za zdravlje na nivou općine obuhvata ocjenjivanje rada 
zdravstvenih ustanova i kvaliteta zdravstvenih usluga, kao i osiguranje finansijskih sredstava za 
njihovo unapređenje, te da se ostvaruje osnivanjem Zdravstvenog savjeta na nivou općine. 

 Članu 64. i 64A. Statuta Općine Vogošća („Službene novine Kantona Sarajevo“, br. 27/14 – 
Prečišćeni tekst, 14/15, 9/20 i 23/24), kojima je propisano osnivanje Zdravstvenog savjeta, broj 
članova, način njihovog imenovanja i mandat, te utvrđeno da se ostala pitanja u vezi sa 
osnivanjem, nadležnostima, uslovima za imenovanje, strukturom članova i drugim pitanjima u 
vezi sa Zdravstvenim savjetom, u skladu sa Zakonom, uređuju Odlukom o osnivanju koju 
donosi Općinsko vijeće. 

 Članu 70. stav 1. tačka 2. Statuta Općine Vogošća („Službene novine Kantona Sarajevo“, 
br. 27/14 – Prečišćeni tekst, 14/15, 9/20 i 23/24), kojim je utvrđena nadležnost Općinskog vijeća 
Vogošća za donošenje odluka, drugih propisa i općih akata.  
 

 
RAZLOZI ZA DONOŠENJE ODLUKE I FINANSIJSKA SREDSTVA 
I. RAZLOZI ZA DONOŠENJE 
Razlozi za donošenje ove Odluke proističu iz potrebe za potpunim usklađivanjem općinskih propisa sa 
krovnim zakonodavstvom Federacije Bosne i Hercegovine i Kantona Sarajevo u oblasti zdravstva i 
zaštite prava pacijenata. 
Zakon o pravima, obavezama i odgovornostima pacijenata Federacije Bosne i Hercegovine propisuje 
osnivanje zdravstvenih savjeta u jedinicama lokalne samouprave radi ostvarivanja i unapređenja prava 
pacijenata. Svrha ovog tijela je osiguranje institucionalnog mehanizma koji će pratiti poštivanje prava 
pacijenata, analizirati stanje u zdravstvu na području općine Vogošća, te djelovati kao spona između 
građana, lokalnih zdravstvenih ustanova (JU Dom zdravlja Kantona Sarajevo - Organizaciona jedinica 
Vogošća) i Ministarstva zdravstva Kantona Sarajevo. 
Uspostavljanjem Zdravstvenog savjeta, Općina Vogošća stvara pravni i praktični okvir za: 

 Efikasnu zaštitu prava građana prilikom korištenja zdravstvenih usluga. 
 Edukaciju stanovništva o njihovim zakonskim pravima i obavezama. 
 Direktno predlaganje mjera za poboljšanje dostupnosti i kvaliteta lokalne zdravstvene zaštite pred 

Općinskim vijećem i nadležnim kantonalnim organima. 
Donošenjem ove Odluke, Općina Vogošća dobija jasan pravni alat za koordinaciju i tehničku podršku 
radu Zdravstvenog savjeta, čime se direktno unaprjeđuje društvena briga o zdravlju na lokalnom nivou. 
 
II. FINANSIJSKA SREDSTVA 
Finansijska sredstva za provođenje ove Odluke obezbjeđuju se u Budžetu Općine Vogošća. Sredstva su 
namijenjena za rad Zdravstvenog savjeta Općine Vogošća, odnosno za isplatu naknade članovima za 
njihov rad, u skladu s posebnim aktom kojim se uređuje pravo na naknadu i njena visina, te važećim 
propisima. 
 


